
M’accosto ä donna allôa da mi difeisa

E sarvâ, ch’a l’ëa in tæra pe-ô spavento

Freida, pallida, redena e desteisa,

E descrêuvo con vivo sentimento

D’anscietae a-ô tempo stesso e de sorpreisa

A mæ Beatrice, che mi ho perso e cento

Tanto pe aveila persa, e sempre ciù

Cianzo con ciù m’appenso a-e so virtù!..

Mi questa donna favoria dä sorte,

Ma ancon ciù favoria dä moæ natûa

Do re Giovanni ne-a brillante corte

In Lisboña l’aveivo conosciûa,

E amâ d’amô sempre ciù vivo e forte;

E lê ingrata a non ëa, benchè nasciûa

Nobile, d’un plebeo, pe idee, pe umô

E pe chêu non ignobile, a l’amô!



129 

L’ëa ô giorno quando mi ëo informdôu, che a vile

Corte de Portogallo a me burlava;

Quarche resciöu in mezo a-ô crussio e ä bile

Çerco in Beatrice e lê a me consolava:

Ma fù a consolazion coscì gentile,

Cosci affettuosa e lunga, ch’a portava

A un amô troppo fervido e innoltrôu

Troppo a consolatrice e ô consolôu....

Fù iniziôu l'Imeneo.... ma ô rito e l’atto

Legale allôa fra noî ô l’ëa solo un voto

A un tempo differio con mûtûo patto

Meno che l’ëa poscibile rimoto;

Perchè un’union e un pubblico contratto

Fra uña damma e un foestê non ricco e ignoto

Saivan stæte in allôa due gravi offeise

A-a nobiltæ orgogliosa portogheise.

